Nafarroako Parlamentuko Mahaiak, 2011ko  otsailaren 14an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Nafarroa Bai parlamentu-taldeak aurkeztu du Nafarroako Parlamenturako hauteskundeak arautzen dituen azaroaren 17ko 16/1986 Foru Legeko 25. artikulua aldatzen duen Foru Lege proposamena, eta irakurketa bakarreko prozeduraz izapida dadin eskatu du.

Kontuan izanda, Erregelamenduaren 151. artikuluarekin bat, Foru Lege honen aldaketa onesteko gehiengo osoa behar dela eta, Erregelamenduaren 152. artikuluaren babesean, Unión del Pueblo Navarro parlamentu-taldea aipatu proposamena irakurketa bakarreko prozeduraz izapidetzearen kontra agertu dela, prozedura arruntaz izapidetu behar da.

Hori horrela, Legebiltzarreko Erregelamenduko 147. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Nafarroako Parlamenturako hauteskundeak arautzen dituen azaroaren 17ko 16/1986 Foru Legeko 25. artikulua aldatzen duen Foru Lege proposamena Nafarroako Parlamentuko Aldizkari Ofizialean argitara dadin agintzea.

2. Foru lege proposamen hori Nafarroako Gobernuari igortzea, Erregelamenduko 147. artikuluan ezarritako ondorioetarako.

Iruñean, 2011ko otsailaren 14an

Lehendakaria: Elena Torres Miranda

Foru Lege proposamena, Nafarroako Parlamenturako hauteskundeak arautzen dituen azaroaren 17ko 16/1986 Foru Legeko 25. artikulua aldatzen duena

ZIOEN AZALPENA

Azaroaren 17ko 16/1986 Foru Legeak, Nafarroako Parlamenturako hauteskundeak arautzen dituenak, eta lege testu hori aldatu duten ondoko foru legeek ere, ez dute deus ezarri Nafarroako herritarrek beren eskubide zibilak egikaritzeko baliatzen dituzten boto-txartelak eta horietarako gutun-azalak Nafarroako bi hizkuntzetan egon daitezen.

Aipatu legea onartu eta gero hartu zuen indarra Euskarari buruzko 18/1986 Foru Legeak, abenduaren 15ekoak. Lege horren 2.1 artikuluak gaztelania eta euskara Nafarroako hizkuntza berekitako ezarri zituen eta, horren ondorioz, herritar guztiei hizkuntza horiek jakin eta erabiltzeko eskubidea aitortu zien.

Beraz, 16/1986 Foru Legea ez dago 18/1986 Foru Legeak Nafarroako hizkuntzekiko nafar guztiei aitortutako eskubideetara egokituta. Horregatik, hauteskundeetan boto emateko momentuan, hau da, nafarren eskubide zibilen egikaritzeko oinarrizko jarduera horretan, Nafarroako bi hizkuntzak agertzea bidezkoa da eta justifikatuta dago.

Gainera, Nafarroa bezala elebidunak diren Estatuko bertze autonomia erkidegoek lege proposamen honek eskatzen duen moduan jokatzen dute.

Bertzalde, proposatutako aldaketak diru aurreztea ekarriko du boto-txartelen eta horietarako gutun-azalen argitalpen desberdinak eta banaketa berezitua egin beharrean, argitalpen eta banaketa bakarra eginen bailirateke.

Hori horrela, honako hau da proposatzen den aldaketa:

Artikulu bakarra. Nafarroako Parlamenturako hauteskundeak arautzen dituen azaroaren 17ko 16/1986 Foru Legeko 25. artikuluaren 1. idatz-zatiari paragrafo berri bat eransten zaio. Hona haren testua (euskaraz eta gaztelaniaz):

“Nafarroako Parlamenturako hauteskundeetan erabiltzen diren boto-txartelak eta horietarako gutun-azalak Nafarroako bi hizkuntzetan idatziko dira, euskaraz eta gaztelaniaz, formatu elebidun eta bakarrean”.

“Las papeletas y sobres de votación que se utilicen en las elecciones al Parlamento de Navarra se redactarán en las dos lenguas de Navarra, euskera y castellano, en formato bilingüe único”.

